
nukilan Noraziah Mohd Amin

Dengar ini nasihat nenek, wahai cucunda tersayang:
kadang-kadang tidak perlu berterus-terang

demi mengelak melukai hati orang
lebih baik menemberang bak Pak Belalang

daripada Si Luncai yang dihukum raja berang
padah mulut lantang bertutur lancang.

Dengarlah ini pesan nenek bukan sebarang:
kadang-kadang diri perlu berfikir panjang

menyusun kemas segala dirancang
demi tidak yang diusaha bertemu kecundang

belajarlah dari cerita Lebai Malang
sudahlah perut tidak kenyang

pulang pula bertelanjang.

Dengar sini nenek beritahu:
kadang-kadang kita perlu menjadi tahu
agar tidak jadi Pak Pandir yang dungu

penuhkan dada dengan segala ilmu
hidup ini pelbagai ragam dan perilaku

demi diri tidak karam dipukul ombak meluru
maka pandai-pandailah mendayung perahu.

Dengar sini nenek berpesan lagi:
kadang-kadang diri perlu berdiam sepi
dari membalas tiap kata tajam berduri
demi mengelak perhubungan dicemari

maka mulut tutuplah rapi, hati padamlah api
ambil iktibar kisah puteri-puteri

Santubong dan Sejinjang yang memakan diri.

Dengar ini nasihat nenek:
kadang-kadang tidak perlu terlalu baik

membuat kerjaan orang yang pandai berdolak-dalik
menjaga hati orang tapi hati sendiri pula robek

jadilah seperti Sang Kancil berotak cerdik
demi mengelak di belakang orang berbisik
maka berilah seribu alasan walaupun pelik.

Dengar ini ajaran nenek paling berharga:
kadang-kadang diri perlu berahsia

dari bercerita bak Awang Batil, si penglipur lara
demi mengelak kisah sendiri dicanang di merata

ajarkan mulut untuk kurang berkata-kata.

Kadang-kadangKadang-kadangKadang-kadang

Dengar sini bukan kosong berborak
pesan nenek sematkan di otak:

kadang-kadang diri perlu menolak
dari mengikut telunjuk jari bergerak

agar tidak jadi Bawang Merah yang dipijak-pijak
maka lidah katakan “Tidak!” dan tegakkan hak!

